
ABSTRAK 

Kajian kuantitatif secara tinjauan ini bertujuan untuk menilai komponen Pendidikan 
Islam (KPI) dalam Kurikulum Prasekolah Kebangsaan (KPK) di negeri Perak 
menggunakan Model Konteks, Input, Proses, dan Produk (KIPP) berdasarkan enam 
objektif kajian. Seramai 205 orang responden yang terdiri daripada guru Pendidikan 
Islam (GPI) dari negeri Perak terlibat dalam kajian ini. Kesemua responden dipilih 
menggunakan persampelan rawak berstrata. Instrumen soal selidik yang mengandungi 
99 item merangkumi dimensi KIPP telah digunakan dalam kajian ini. Dapatan kajian 
dianalisis secara deskriptif (min dan sisihan piawai) dan inferetif (anova sehala dan 
regresi berganda) menggunakan perisian SPSS versi 26. Analisis kebolehpercayaan 
mendapati kebolehpercayaan instrumen berada pada tahap tinggi dengan nilai Alpha 
Cronbach sebanyak 0.9. Dapatan kajian menunjukkan bahawa keseluruhan penilaian 
dimensi KIPP berada pada tahap yang tinggi dengan nilai skor min di antara 3.89 
sehinga 4.25. Namun, bidang jawi dalam dimensi produk berada pada tahap sederhana 
dengan skor min sebanyak 3.55. Analisis inferetif menunjukkan bahawa tidak terdapat 
perbezaan yang signifikan antara pengalaman mengajar GPI terhadap dimensi konteks 
(p=0.065), input (p=0.192), dan proses (p=0.192) KPI. Namun, terdapat perbezaan yang 
signifikan antara pengalaman mengajar GPI terhadap dimensi produk (p=0.004) KPI. 
Dapatan kajian ini juga menunjukkan bahawa dimensi input yang terdiri daripada 
kemudahan yang disediakan, tahap pengetahuan dan keyakinan diri GPI mempengaruhi 
tahap penguasaan murid prasekolah dalam pelaksanaan KPI sebanyak 30.8 peratus. 
Secara keseluruhannya, komponen Pendidikan Islam (KPI) dalam Kurikulum 
Prasekolah Kebangsaan (KPK) di negeri Perak berada pada tahap tinggi namun 
perhatian perlu diberi bidang Jawi yang masih berada pada tahap sederhana. Melalui 
dapatan kajian ini, pemegang taruh dapat menambah baik KPI dalam usaha merancang 
pelaksaannya pada masa hadapan  

ASSESSMENT OF ISLAMIC EDUCATION COMPONENTS IN THE 

NATIONAL PRESCHOOL CURRICULUM IN THE STATE  

OF PERAK 

ABSTRACT 

This quantitative study aims to evaluate the Islamic Education (IE) component in the 
National Preschool Curriculum (NPC) in Perak using the Context, Input, Process, and 
Product (CIPP) evaluation model based on the six objectives of the study. A total of 
205 respondents, consisting of teachers of Islamic Education (TIE) from Perak, were 
involved in the study. All respondents were selected using stratified random sampling. 
A survey instrument containing 99 items covering the CIPP dimensions has been used 
in this study. The quantitative data obtained were analyzed using SPSS version 26 
software, both descriptively and inferentially. The results of the reliability test of the 
instrument showed an overall Cronbach's alpha value of 0.96, indicating a high level of 
reliability. The study results showed that the overall evaluation of the CIPP dimensions 
showed a high level, with a mean score of between 3.89 and 4.25. However, the 
evaluation of the product dimension in the Jawi field showed a moderate level with a 
mean score of 3.55. The inferential analysis indicates that there is no significant 
difference between teaching experience in relation to context dimensions (p=0.065), 
input (p=0.192) and process (p=2.0192) of the IE. However, there is a significant 
difference between teaching experience and product dimensions (p=0.004). The results 
of this study also show that the input dimensions consisting of the facilities provided 
and the level of knowledge and confidence of TIE influence the pre-school students' 
level of mastery in IE implementation by 30.8 percent. Overall, the component of IE 
from the NPC in Perak is at a high level, but attention needs to be given to the Jawi field 
as it is still at an average stage. Through the findings of this study, stakeholders can 
improve the KPI in an attempt to plan their foreclosure in the future. 

BAB 1 

PENGENALAN 

1.1 Pendahuluan 

Kajian yang dilaksanakan bertujuan menilai komponen Pendidikan Islam (KPI) dalam 

Kurikulum Prasekolah Kebangsaan (KPK) di negeri Perak. Soalan kajian dirumuskan 

untuk membantu menjawab pernyataan masalah. Hipotesis kajian pula merupakan 

anggapan awal yang akan diuji dalam kajian ini. Kerangka konseptual kajian 

menjelaskan konsep-konsep yang saling berhubungan dalam setiap dimensi iaitu 

konteks, input, proses dan produk bagi penilaian KPI dalam KPK. Kepentingan kajian 

dibincangkan untuk menunjukkan manfaat dan sumbangan kajian ini dalam konteks 

Pendidikan Islam prasekolah. Batasan kajian menggariskan had dan kekangan yang 

dihadapi dalam kajian ini, seperti jumlah responden atau kawasan geografi. Definisi 

operasional diberikan untuk menjelaskan pengertian dan konsep yang digunakan. 

Secara keseluruhan, bab satu memberikan gambaran umum berkaitan kajian yang 

dijalankan. 

1.2 Latar Belakang Kajian 

Program pendidikan prasekolah dibangunkan khusus untuk memberikan pengetahuan 

dan pengalaman yang bermakna bagi kanak-kanak berusia empat hingga enam tahun 

sebelum mereka meneruskan pendidikan pada tahun satu. Menurut Kementerian 

Pendidikan Malaysia (2022) pendidikan prasekolah merupakan langkah awal dalam 

sistem pendidikan yang penting untuk menyediakan kanak-kanak secara holistik 

sebelum mereka memasuki tahap pendidikan formal. Pelan Pembangunan Pendidikan 

Malaysia (PPPM) 2013-2025 juga memerihalkan pentingnya pendidikan prasekolah. 

Anjakan 1 PPPM 2013-2025 menekankan pentingnya menyediakan akses yang sama 

kepada pendidikan berkualiti tinggi yang memenuhi standard global. Kementerian 

Pendidikan Malaysia (2013) sentiasa berusaha untuk memastikan bahawa kanak-kanak 

memperolehi pendidikan berkualiti tinggi sejak awal kehidupan mereka. Ini bertujuan 

untuk memberikan mereka asas yang kukuh dalam pembelajaran dan perkembangan 

mereka, serta mempersiapkan mereka untuk menghadapi cabaran pendidikan pada 

peringkat seterusnya. Akta Pendidikan 1996 (Akta 550) turut memperuntukkan 

pendidikan prasekolah dalam sistem pendidikan kebangsaan di Malaysia.  

Dasar pendidikan kebangsaan juga telah dibentuk untuk memastikan bahawa 

kanak-kanak di Malaysia mendapat akses kepada pendidikan prasekolah. Pendekatan 

ini melibatkan penyediaan pendidikan prasekolah oleh agensi yang bertanggungjawab. 

Dasar ini juga menekankan pematuhan terhadap penggunaan Kurikulum Prasekolah 

Kebangsaan (KPK) di semua institusi prasekolah, kecuali di prasekolah antarabangsa 

dan ekspatriat. Kurikulum kebangsaan dalam konteks pendidikan di Malaysia 

merangkumi program pendidikan yang melibatkan kurikulum dan kegiatan 

kokurikulum. KPK meliputi pelbagai pengetahuan, kemahiran, norma, nilai, unsur 

kebudayaan dan kepercayaan (Kementerian Pendidikan Malaysia, 2016). Tujuan utama 

kurikulum kebangsaan memperkembangkan potensi murid secara menyeluruh daripada 

segi jasmani, rohani, mental dan emosi. Selain itu, kurikulum kebangsaan juga 

bertujuan untuk menanam dan mempertingkatkan nilai moral yang diinginkan dalam 

kalangan murid. Melalui pendekatan ini, kurikulum kebangsaan diharapkan dapat 

menyampaikan pengetahuan kepada murid dengan sepenuhnya. Akta Pendidikan 1996 

dan Dasar Pendidikan Kebangsaan di Malaysia memberikan penekanan kepada 

pentingnya pendidikan prasekolah dan penggunaan KPK.  

Menerusi PPPM 2013-2025, kurikulum prasekolah telah melalui proses 

semakan dan diperkenalkan pada tahun 2017 sebagai Kurikulum Standard Prasekolah 

Kebangsaan (KSPK) Semakan 2017. Kurikulum semakan dibangunkan dengan 

mengikuti piawaian antarabangsa dan disusun mengikut Standard Kandungan (SK), 

Standard Pembelajaran (SP) dan Standard Prestasi (SPi). Pengintegrasian pelbagai 

disiplin ilmu dilakukan bagi melahirkan individu holistik selari dengan Falsafah 

Pendidikan Kebangsaan (FPK). KSPK (Semakan 2017) dibangunkan dengan 

mengambil kira teori perkembangan kanak-kanak dan kesesuaiannya dalam konteks 

Malaysia. 

KSPK (Semakan 2017) bertujuan untuk memperkembangkan potensi murid 

berumur empat hingga enam tahun secara menyeluruh dan bersepadu dalam aspek 

jasmani, emosi, rohani, intelek dan sosial. Kurikulum ini dirancang untuk menciptakan 

persekitaran pembelajaran yang selamat, menyuburkan dan aktiviti pembelajaran yang 

menyeronokkan, kreatif dan bermakna. Tujuannya adalah untuk meningkatkan 

kemahiran, menanam keyakinan dan membentuk konsep kendiri yang positif pada diri 

murid agar mereka siap menghadapi cabaran dan melanjutkan pembelajaran seterusnya. 

KSPK (Semakan 2017) menyediakan peluang kepada murid untuk mencapai objektif 

berikut: 

i. Menggunakan bahasa untuk berkomunikasi dengan berkesan. Kurikulum ini 

memberi penekanan kepada kemahiran berbahasa yang efektif, termasuk 

kemahiran mendengar, bertutur, membaca dan menulis. 

ii. Mengamalkan nilai-nilai Islam dalam kehidupan seharian untuk murid 

beragama Islam. Kurikulum ini memastikan bahawa nilai-nilai Islam diajarkan 

dan diamalkan dalam kehidupan harian. 

iii. Memupuk dan mengamalkan nilai-nilai murni yang terdapat dalam masyarakat 

Malaysia.  

iv. Menghargai dan peka terhadap budaya masyarakat Malaysia. Kurikulum ini 

memperkenalkan murid kepada budaya dan warisan masyarakat Malaysia, serta 

menggalakkan penghargaan terhadap kepelbagaian budaya. 

v. Menyayangi dan menghargai alam sekitar. KSPK (Semakan 2017) 

menggalakkan kesedaran dan kepedulian terhadap alam sekitar, serta 

pentingnya menjaga dan menyayangi alam sekitar. 

vi. Memperkembangkan konsep kendiri yang positif dan keyakinan diri. 

Kurikulum ini memberi tumpuan kepada pembangunan konsep kendiri yang 

positif dan keyakinan dalam diri murid. 



5 

vii. Mempraktikkan amalan kesihatan, membina kecergasan badan dan menjaga 

keselamatan diri. KSPK (Semakan 2017) menggalakkan amalan gaya hidup 

sihat, kecergasan fizikal dan keselamatan diri dalam kehidupan harian murid. 

viii. Mengembangkan daya kreatif dan estetika. Kurikulum ini memberi ruang untuk 

murid mengembangkan daya kreatif dan estetika melalui aktiviti seni dan 

kreatif. 

ix. Mengaplikasikan pemikiran kritis, kreatif, dan inovatif serta kemahiran 

menyelesaikan masalah dalam pembelajaran dan kehidupan seharian. KSPK 

(Semakan 2017) mendorong murid untuk mengembangkan kemahiran 

pemikiran kritis, kreatif dan inovatif, serta kemahiran menyelesaikan masalah 

dalam pelbagai situasi pembelajaran dan kehidupan harian. 

Dengan mencapai objektif ini, KSPK (Semakan 2017) diharapkan dapat memberikan 

pengalaman pembelajaran yang holistik dan menyeluruh kepada murid prasekolah, 

mempersiapkan mereka untuk perkembangan dan pembelajaran seterusnya. Bagi 

mencapai objektif KPI di prasekolah, tunjang kerohanian, sikap dan nilai menjadi 

panduan kepada semua guru bagi melaksanakan kurikulum ini. KPI dilaksanakan oleh 

pendidik bertauliah dalam bidang Pendidikan Islam dengan peruntukan masa 120 minit 

seminggu, berdasarkan ketetapan oleh (Kementerian Pendidikan Malaysia, 2016). 

Kajian ini memberi fokus kepada penilaian komponen Pendidikan Islam yang 

terkandung dalam KPK. 

1.3 Pernyataan Masalah 

Dasar pendidikan kebangsaan yang merujuk kepada pelaksanaan kurikulum 

menjelaskan keperluan pelaksanaan penambahbaikan dalam kurikulum yang boleh 

dilakukan dalam pelbagai bentuk seperti penilaian. Pelaksanaan KPI dalam KSPK 

(Semakan 2017) telah melalui satu tempoh yang panjang sejak KPK ini disemak semula 

pada tahun 2017. Dalam tempoh pelaksanaan tersebut, masih kurang laporan berkaitan 

pelaksanaan KPI di prasekolah. Walau bagaimanapun tidak dinafikan pemantauan 

pihak pengurusan di peringkat negeri dan daerah menemui isu dan cabaran yang 

dihadapi oleh GPI tetapi tidak dilaporkan. Kekurangan kajian berkaitan pelaksanaan 

KPI ini menyebabkan tiada maklumat sejauh mana keberkesanan KPI di prasekolah. 

Antara isu yang dikenal pasti berdasarkan tinjauan yang dilakukan oleh Sektor 

Prasekolah, Bahagian Pembangunan Kurikulum (BPK) pada tahun 2018, mendapati 

masih kurang GPI yang mendapat kursus berkaitan KPI. Oleh yang demikian, BPK 

telah melaksanakan taklimat kepada jurulatih utama GPI di enam buah zon iaitu di 

Pulau Pinang, Selangor, Johor, Terengganu, Sabah dan Sarawak untuk menyampaikan 

input pelaksanaan KPI di prasekolah. Seterusnya semua JPN telah melakukan 

penataran kepada GPI di peringkat negeri masing-masing. Walau bagaimanapun, 

kekerapan pertukaran GPI yang mengajar KPI di prasekolah oleh pihak pentadbir 

menyebabkan GPI yang baharu tidak mendapat pendedahan berkaitan KPI. Hal ini 

memberi implikasi terhadap pelaksanaannya dalam aspek pengetahuan kandungan dan 

pedagogi. 

Kajian yang dilakukan oleh Rahman & Noor (2018) terhadap guru prasekolah 

mendapati bahawa persepsi yang positif daripada guru prasekolah terhadap kurikulum 

dapat meningkatkan penerimaan dan penggunaan kurikulum tersebut. Sebaliknya, 

sikap yang negatif dapat menyebabkan penolakan dan resistensi terhadap pelaksanaan 

kurikulum. Tekanan yang tinggi atau harapan yang tidak realistik daripada pihak 

pentadbir menyebabkan guru prasekolah mungkin merasa tertekan dan tidak mampu 

untuk melaksanakan kurikulum dengan baik. Kekurangan kelengkapan bahan bantu 

mengajar (BBM) juga menjadi faktor yang mempengaruhi penerimaan atau penolakan 

ini. Jika guru prasekolah tidak memiliki akses yang mencukupi terhadap BBM yang 

diperlukan untuk melaksanakan kurikulum, hal ini dapat menghambat kemampuan 

mereka dalam mengajar dan mempengaruhi penerimaan terhadap kurikulum. Selain itu, 

kekaburan konsep pentaksiran murid dalam kurikulum juga menjadi faktor yang 

mempengaruhi penerimaan atau penolakan guru prasekolah. Jika guru prasekolah tidak 

memiliki pemahaman yang jelas tentang bagaimana melakukan penilaian terhadap 

murid dalam konteks kurikulum tersebut, hal ini dapat menyebabkan ketidakpastian 

dan penolakan terhadap pelaksanaan kurikulum kurikulum.  

Kajian J. Chee et al. (2018) mendapati kefahaman guru prasekolah tentang 

pengetahuan kandungan dan pedagogi kurikulum prasekolah masih rendah walaupun 

guru mempunyai kesedaran tentang kepentingan menguasai kefahaman pengetahuan 

kandungan dan pedagogi. Guru juga kurang mengintegrasikan teknologi dalam 

pengajaran namun bersedia sekiranya mereka didedahakan dengan pengetahuan 

teknologi dan dibekalkan dengan peralatan serta sumber teknologi yang mencukupi. 

Kajian Saptri et al. (2021) mendapati guru-guru yang kurang berpengetahuan dalam 

pendidikan awal kanak-kanak mungkin menghadapi cabaran dalam menyampaikan 

pengajaran Pendidikan Islam di prasekolah. Mereka mungkin tidak memahami prinsip-

prinsip pembelajaran yang sesuai untuk kanak-kanak prasekolah dan mungkin tidak 



8 

tahu bagaimana mengadaptasi pengajaran Pendidikan Islam agar sesuai dengan 

perkembangan kanak-kanak pada peringkat ini. Mereka perlu mempelajari tentang 

perkembangan kanak-kanak prasekolah, strategi pengajaran yang sesuai dan kaedah 

penilaian yang relevan. Selain itu, mereka perlu bekerjasama dengan guru-guru lain 

dalam prasekolah untuk mendapatkan sokongan dan perkongsian pengalaman. Mereka 

boleh belajar daripada pengalaman guru prasekolah bagi mendapatkan panduan serta 

bimbingan yang diperlukan. Oleh yang demikian terdapat keperluan kajian dilakukan 

terhadap GPI kerana mereka menggunakan dokumen kurikulum yang sama dan 

mengajar murid yang sama di prasekolah. 

Penilaian terhadap kurikulum semasa merupakan satu keperluan dalam kitaran 

pelaksanaan kurikulum. Melalui proses penilaian, kita dapat menilai semula dasar, 

teknik, kaedah dan matlamat kurikulum serta merancang semula mengikut keperluan 

semasa. Kesesuaian pemilihan model penilaian kurikulum akan membantu 

memberikan maklumat yang diperlukan dan menepati kehendak penilaian yang dibuat 

(Talib et al., 2018). Penilaian pelaksanaan kurikulum memainkan peranan penting 

dalam memastikan keberkesanan dan kejayaan kurikulum yang dilaksanakan. Melalui 

penilaian, kita dapat menilai sejauh mana kurikulum telah mencapai matlamat yang 

ditetapkan, sejauh mana bahan pengajaran dan kaedah yang digunakan telah berkesan 

dan sejauh mana keperluan dan harapan murid telah dipenuhi. Hasil penilaian ini boleh 

digunakan sebagai asas untuk membuat penambahbaikan dan perubahan dalam 

kurikulum yang sedang berjalan. Pemilihan jenis dan model penilaian yang betul sangat 

penting dalam memastikan bahawa maklumat yang diperoleh daripada penilaian 

tersebut relevan dan boleh digunakan untuk membuat keputusan yang tepat.  

Dalam kajian yang dilakukan oleh Talib et al. (2018) turut menekankan 

kepentingan pemilihan jenis dan model penilaian yang betul dalam penilaian 

pelaksanaan kurikulum. Melalui penilaian yang tepat, maklumat akan diperoleh bagi 

memahami kejayaan dan kelemahan dalam pelaksanaan kurikulum serta merancang 

penambahbaikan yang diperlukan. Oleh yang demikian, bagi mendapatkan input 

pelaksanaan KPI sebelum kurikulum baharu digubal, satu penilaian terhadap KPI 

sesuai dijalankan terhadap GPI yang menjadi pengguna kurikulum tersebut (Madar, M. 

A., & Othman, 2022). 

1.4 Objektif Kajian 

Bagi memperoleh maklumat yang lebih lanjut dalam kajian yang dijalankan, enam 

objektif kajian telah disenaraikan seperti berikut: 

1. Mengenal pasti tahap pelaksanaan KPI daripada dimensi konteks. 

2. Mengenal pasti tahap pelaksanaan KPI daripada dimensi input. 

3. Mengenal pasti tahap pelaksanaan KPI daripada dimensi proses. 

4. Mengenal pasti tahap pelaksanaan KPI daripada dimensi produk. 

5. Menentukan perbezaan yang signifikan antara pengalaman mengajar KPI 

terhadap dimensi konteks, input, proses dan produk. 

6. Menentukan pengaruh bagi dimensi konteks, input dan proses terhadap dimensi 

produk. 

1.5 Persoalan Kajian 

Persoalan yang dibincangkan dalam kajian ini ialah: 

1. Apakah tahap pelaksanaan KPI daripada dimensi konteks? 

2. Apakah tahap pelaksanaan KPI daripada dimensi input? 

3. Apakah tahap pelaksanaan KPI daripada dimensi proses? 

4. Apakah tahap pelaksanaan KPI daripada dimensi produk? 

5. Adakah terdapat perbezaan yang signifikan antara pengalaman mengajar KPI 

terhadap dimensi konteks, input, proses dan produk? 

6. Adakah terdapat pengaruh yang signifikan dimensi konteks, input dan proses 

terhadap produk? 

 

1.6 Hipotesis Kajian  

Berdasarkan persoalan kajian, sebanyak lima hipotesis nul telah dibina untuk diuji 

dalam kajian ini seperti berikut: 

Ho1. Tidak terdapat perbezaan yang signifikan antara pengalaman mengajar KPI 

terhadap dimensi konteks. 

Ho2. Tidak terdapat perbezaan yang signifikan antara pengalaman mengajar KPI 

terhadap dimensi input. 

Ho3. Tidak terdapat perbezaan yang signifikan antara pengalaman mengajar KPI 

terhadap dimensi proses. 

Ho4.  Tidak terdapat perbezaan yang signifikan antara pengalaman mengajar KPI 

terhadap dimensi produk. 

Ho5. Tidak terdapat pengaruh yang signifikan antara dimensi konteks, input dan 

proses terhadap dimensi produk. 

 

 

1.7 Kerangka Konseptual Kajian 

Kerangka konseptual kajian ini diubahsuai daripada Model Konteks, Input, Proses, 

Produk Cates, W. M. (1985); Bashri et al., (2020) yang menggunakan penilaian 

menerusi dimensi konteks, input, proses dan produk. Penilaian konteks dan input 

terangkum dalam perancangan dan penyusunan, manakala penilaian proses dan produk 

terangkum dalam operasi kurikulum. Kesemua aspek penilaian ini memberi kesan 

kepada pelaksanaan KPI di prasekolah.  

Rajah 1.1 menjelaskan dengan lebih terperinci secara konseptual keseluruhan 

kajian ini yang akhirnya akan memberi jawapan kepada penilaian KPI di prasekolah. 

Penilaian KPI daripada dimensi konteks merangkumi aspek kesesuaian KPI dengan 

Falsafah Pendidikan Kebangsaan (FPK), kesesuaian KPI dengan Falsafah Pendidikan 

Islam (FPI), kesesuaian matlamat Pendidikan Islam prasekolah dan kesesuaian objektif 

Pendidikan Islam prasekolah. Penilaian dimensi input merangkumi aspek ruang bilik 

darjah, persediaan BBM, peruntukan waktu, pengetahuan asas pendidikan GPI, 

pengetahuan pedagogi GPI, pengetahuan tentang KPK dan keyakinan diri GPI dalam 

pelaksanaan komponen ini. Penilaian dimensi proses pula merangkumi proses PdPc, 

penggunaan BBM, pemantauan, pentaksiran dan kerjasama dengan pihak pentadbir 

terhadap pelaksanaan KPI. Penilaian dimensi produk pula adalah bagi menilai tahap 

keberkesanan pelaksanaan KPI terhadap murid prasekolah. 

Rajah 1.1. Kerangka Konseptual Kajian 

Berdasarkan keempat-empat dimensi penilaian ini, penyelidik akan dapat membuat 

kesimpulan terhadap pelaksanaan KPI dalam KPK. 

1.8 Kepentingan Kajian 

Dapatan penilaian ini dapat digunakan sebagai maklumat dalam proses penggubalan 

kurikulum prasekolah pada masa hadapan, terutamanya dalam konteks KPI oleh KPM. 

Setiap dimensi dalam kajian ini memberikan pemahaman tentang proses pelaksanaan 

KPI di prasekolah. Selain itu, dapatan ini dapat digunakan oleh Jabatan Pendidikan 



13 

Negeri (JPN) Perak untuk meningkatkan pelaksanaan KPI di prasekolah melalui proses 

penambahbaikan. Pihak yang berkepentingan boleh merancang dan melaksanakan 

kursus dalaman untuk meningkatkan kualiti penyampaian KPI di prasekolah. Bahagian 

yang menyediakan latihan kepada bakal guru di pelbagai agensi juga boleh merancang 

kursus untuk meningkatkan tahap pendidikan keguruan, terutamanya bagi bakal GPI. 

Pengkaji lain boleh menjalankan kajian dalam bidang Pendidikan Islam, terutamanya 

dalam konteks pelaksanaan di prasekolah yang masih luas dan belum diterokai. 

1.9 Batasan Kajian 

Kajian ini berfokus secara khusus pada KPI yang terkandung dalam KPK dan tidak 

melibatkan komponen lain dalam KPK. Kajian ini memiliki batasan yang melibatkan 

hanya GPI yang mengajar di prasekolah yang ditentukan oleh pentadbiran sekolah. 

Kajian ini dilaksanakan di kelas prasekolah KPM negeri Perak yang melibatkan 12 

buah daerah. Maklumat daripada sampel kajian hanya diperolehi menerusi soal selidik 

atas talian. 

1.10 Definisi Operasional 

Definisi operasional dihuraikan bagi memudahkan pemahaman terhadap perbincangan 

yang digunakan dalam kajian. 



14 

1.10.1 Kurikulum Prasekolah Kebangsaan  

Kurikulum Prasekolah Kebangsaan (KPK) adalah dokumen rasmi yang digunakan bagi 

pelaksanaan program pendidikan awal di prasekolah atau tadika di negara ini. Bagi 

pelaksanaan kajian ini, KPK merujuk kepada KSPK (Semakan 2017) yang dikeluarkan 

oleh BPK, KPM bagi kegunaan pendidikan prasekolah di Malaysia (Kementerian 

Pendidikan Malaysia, 2016). 

1.10.2 Komponen Pendidikan Islam 

Komponen Pendidikan Islam (KPI) merujuk kepada bidang-bidang dalam Pendidikan 

Islam yang diajar kepada murid yang beragama Islam di sekolah. Dalam konteks kajian 

ini, bidang yang diajar kepada murid prasekolah ialah Al-Quran, akidah, ibadah, sirah, 

ahlak dan jawi seperti yang terdapat dalam KPK yang diajar kepada murid beragama 

Islam di prasekolah (Kementerian Pendidikan Malaysia, 2016). 

1.10.3 Penilaian Konteks 

Model KIPP bagi penilaian dimensi konteks memberi tumpuan kepada memahami 

faktor dan keadaan persekitaran di mana program atau kurikulum beroperasi. Penilaian 

ini melibatkan aspek keperluan, matlamat dan jangkaan pihak berkepentingan serta 

konteks sosial, budaya dan organisasi (Aldapit & Suharjana, 2019; Jiang et al., 2018; 

Wulandari et al., 2022). Dalam kajian ini penilaian konteks merujuk kepada kesesuaian 

KPI dengan FPK, kesesuaian KPI dengan FPI, kesesuaian matlamat KPI dan kesesuaian 

objektif KPI. 

1.10.4 Penilaian Input 

Penilaian daripada dimensi input adalah untuk menilai sumber, bahan dan kakitangan 

yang terlibat dalam program termasuk kecukupan dan kesesuaian terhadap sesuatu 

program atau kurikulum (Aldapit & Suharjana, 2019; Shen et al., 2015; Umam & 

Saripah, 2018). Dalam kajian ini penilaian input merujuk kepada kesesuaian ruang bilik 

darjah, persediaan BBM, peruntukan waktu, pengetahuan asas pendidikan, 

pengetahuan pedagogi, pengetahuan KPI dan keyakinan diri GPI. 

1.10.5 Penilaian Proses 

Penilaian proses bertujuan memberikan maklum balas mengenai prestasi semasa 

sesuatu program bagi melihat perubahan yang berlaku. Penilaian ini dilaksanakan 

secara berterusan (Jaafar, 2019). Dalam kajian ini penilaian proses merujuk kepada 

proses PdPc, penggunaan BBM, pemantauan, pentaksiran dan kerjasama guru dengan 

pihak pentadbir. 

1.10.6 Penilaian Produk 

Bagi dimensi produk, penilaian bertujuan mengenal pasti keberkesanan sesuatu 

program terhadap produk akhir bagi menentukan sejauh mana program mencapai hasrat 

yang ditetapkan (Jaafar, 2019). Menerusi kajian ini penilaian produk dinilai 

berdasarkan tahap keberkesanan pelaksanaan KPI terhadap murid prasekolah melalui 

pentaksiran menggunakan standard prestasi murid. 

1.11 Rumusan 

Bab satu telah menjelaskan idea utama yang memberi gambaran awal kepada kajian 

penilaian KPI dalam KPK di negeri Perak menggunakan model KIPP. Perbincangan 

lebih lanjut akan dilakukan pada bab seterusnya berkaitan kajian ini. 

 




